
 
 
 
 
 
 

 
Hörmәtli namizәd! 

 
 

Azәrbaycan Respublikası Әdliyyә Nazirliyinin ixtisas komissiyası notariat 
fәaliyyәti ilә peşәkarcasına mәşğul olmaq üçün şәhadәtnamә almaq mәqsәdilә 
müsabiqәdә iştirak edәn şәxslәrә uğurlar arzulayır.  

 
Mәqsәdimiz sizә imtahan vә müsahibәdә hüquqi biliklәrinizi nümayiş etdirmәk 

üçün lazımi әlverişli şәrait yaratmaqdan, şәffaflığı, aşkarlığı vә obyektivliyi tәmin 
etmәkdәn ibarәtdir. 

 
Bununla bağlı “Yaddaş kitabçası”nı Sizә tәqdim edirik. İmtahanın vә 

müsahibәnin keçirilmәsi qaydalarına әmәl etmәyinizi xahiş edirik. 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 



Namizәdin mütlәq bilmәli olduğu mәsәlәlәr 
 

 

1. Namizәdin imtahanqabağı vәzifәlәri 
 

1.1. Siz test imtahanının başlanmasına azı 1 saat qalmış imtahanın keçirilәcәyi 
binanın qarşısına gәlmәli (әvvәlcә mәlumat verilәcәkdir), şәxsiyyәt vәsiqәnizi vә 
imtahana buraxılış vәrәqәsini özünüzlә gәtirmәlisiniz: 

Diqqәt! 
Şәxsiyyәt vәsiqәniz olmadıqda imtahana buraxılmayacaqsınız. 
1.2. Namizәd binanın girişindә şәxsiyyәt vәsiqәsini vә imtahana buraxılış 

vәrәqәsini tәqdim etmәklә qeydiyyatdan keçir vә imtahan zalında Azәrbaycan 
Respublikasının Dövlәt İmtahan Mәrkәzi tәrәfindәn müәyyәn edilmiş qaydada 
yerlәşdirilir.   

  
2. Test imtahanı 

 

2.1. Namizәd imtahan keçirilәn zalda ona tәklif olunan sırada vә yerdә 
oturduqdan sonra nәzarәtçinin izahatını diqqәtlә dinlәmәlidir. Aydın olmayan 
mәsәlәlәr barәsindә nәzarәtçiyә müraciәt etmәk olar. 

2.2. İzahat işi qurtardıqdan sonra namizәd suallara kompüterdә yerlәşdirilmiş 
xüsusi proqram tәminatı vasitәsi ilә cavab verir. İmtahanın başlanması vaxtı sualların 
monitorda göründüyü andan hesablanır. 

2.3. İmtahan 3 (üç) saat müddәtindә fasilә verilmәdәn keçirilir. İmtahanın başa 
çatacağı vaxt elan edilir.  

2.4. Namizәd geri qayıtmamaq şәrti ilә istәdiyi vaxt imtahan zalını tәrk edә bilәr. 
 

Diqqәt! 
Suallara verilәn sәhv cavablar digәr suallar üzrә düzgün cavablara mәnfi tәsir 

etmir.  
İmtahanın qurtardığı elan olunduqda Siz imtahan keçirilәn zalı tәrk etmәlisiniz. 
2.5. Namizәd istәnilәn sәbәbdәn imtahandan vaxtından әvvәl çıxdıqda, 

nәzarәtçinin müşayiәti ilә zalı tәrk edir. 
2.6. Texniki sәbәblәrdәn imtahanın davam etdirilmәsi mümkün olmadıqda 

ixtisas komissiyası tәrәfindәn müәyyәn edilmiş vaxtda imtahanın yenidәn keçirilmәsi 
barәdә namizәdә mәlumat verilir. 

2.7. Namizәdin suallara verdiyi cavabların nәticәsi hәmin vaxt onun 
istifadәsindә olan monitorda görünür vә bu barәdә ona yerindәcә müvafiq arayış 
verilir. 
 

3. Müsahibәnin keçirilmәsi 
 

3.1. Notariat fәaliyyәti ilә peşәkarcasına mәşğul olmaq üçün zәruri keyfiyyәtlәrә 
malik olmasını müәyyәn etmәk mәqsәdi ilә test imtahanından keçid balı toplamış 
şәxslәrlә müsahibә aparılır.  

3.2. Müsahibәdә hüquq sahәsinә aid, o cümlәdәn Azәrbaycan Respublikasının 
Konstitusiyasına, Azәrbaycan Respublikasının qanunlarına, Azәrbaycan Respublikası 
Prezidentinin fәrman vә sәrәncamlarına, Azәrbaycan Respublikası Nazirlәr Kabinetinin 
qәrar vә sәrәncamlarına vә digәr normativ hüquqi aktlarına dair, habelә namizәdlәrin 
ümumi dünyagörüşünü müәyyәn edәn suallar verilir. 



3.3. Müsahibә ixtisas komissiyası tәrәfindәn hәr bir namizәdlә fәrdi qaydada 
söhbәt formasında 30 (otuz) dәqiqәyәdәk aparılır. Müsahibә zamanı hәr namizәdә 5 
sual verilir. 

3.4. Müsahibәnin keçirildiyi tarix vә yer ixtisas komissiyası tәrәfindәn müәyyәn 
edilir vә bu barәdә namizәdlәrә әvvәlcәdәn mәlumat verilir. 

3.5. Namizәd müsahibәyә gәlәrkәn şәxsiyyәt vәsiqәsini gәtirmәlidir. 
  

4. Namizәdә qadağandır: 
 

4.1. imtahan keçirilәn zala cib telefonu, peycer, kalkulyator, konspekt vә 
әdәbiyyat, mәlumat vә qeydiyyat kitabçası, çanta, portfel  vә digәr yardımçı vasitәlәr 
gәtirmәk vә onlardan istifadә etmәk; 

4.2. hәr hansı sәbәbdәn imtahan zalını tәrk edib, yenidәn geri qayıtmaq; 
4.3. intizamsızlıq göstәrmәk; 
4.4. zalda gәzişmәk, oturduğu yeri dәyişmәk vә ya kiminsә kömәyindәn istifadә 

etmәk, kimәsә kömәk etmәk vә bu kimi hallara yol vermәklә imtahanın gedişinә 
mane olmaq; 

4.5. test imtahanı zamanı başqasının monitoruna baxmaq vә ya öz monitoruna 
başqasının baxması üçün şәrait yaratmaq. 

Diqqәt! 
Belә hallar aşkar edildikdә namizәd imtahandan kәnarlaşdırılır vә imtahanın 

nәticәlәri lәğv edilir. 
4.6. «Notariat fәaliyyәti ilә mәşğul olmaq mәqsәdi ilә şәhadәtnamә almaq vә 

xüsusi notariusun kömәkçisi tәyin olunmaq üçün imtahanın vә müsahibәlәrin 
keçirilmәsi Qaydası»nda müәyyәn edilmiş şәrtlәrin hәr hansı formada pozulması vә 
saxtakarlığa yol verilmәsi (öz yerinә imtahana başqasını göndәrmәk, saxta sәnәdlәr 
tәqdim etmәk vә s. hәrәkәtlәr) namizәdin imtahandan kәnarlaşdırılmasına, barәsindә 
müvafiq tәdbirlәrin görülmәsinә vә imtahanın nәticәlәrinin lәğv edilmәsinә sәbәb 
olur.  

4.7. Әgәr imtahan zamanı qaydaların pozulması halları ilә rastlaşsanız mütlәq 
nәzarәtçiyә müraciәt edin. Nәzarәtçi müvafiq tәdbir görmәdikdә, imtahan rәhbәri vә 
ya ixtisas komissiyasının nümayәndәsinin zala gәlmәsini tәlәb edin. 
 
 

Sizә müvәffәqiyyәtlәr arzulayırıq! 
 

Azәrbaycan Respublikası Әdliyyә Nazirliyinin 
ixtisas komissiyası 

 
 
 
 
 
 
 
 
 
 



 
Hörmәtli namizәd! 

 
 

  Notariat fәaliyyәti ilә peşәkarcasına mәşğul olmaq mәqsәdilә şәhadәtnamә 
almaq istәyәn namizәdlәr üçün keçirilәcәk test imtahanında vә müsahibәdә 
müvәffәqiyyәt qazanmaq üçün Siz Azәrbaycan Respublikasının Konstitusiyasını, 
Mülki, Ailә, Torpaq mәcәllәlәrini, «Notariat haqqında», «İpoteka haqqında», «İcra 
haqqında», «Daşınmaz әmlakın dövlәt reyestri haqqında»,  «Hüquqi şәxslәrin dövlәt 
qeydiyyatı vә dövlәt reyestri haqqında», «Yaşayış yeri vә olduğu yer üzrә qeydiyyat 
haqqında», «Vәtәndaşların müraciәtlәri haqqında», «Cinayәt yolu ilә әldә edilmiş 
әmlakın leqallaşdırılmasına vә terrorçuluğun maliyyәlәşdirilmәsinә qarşı mübarizә 
haqqında», «Hәdәfli maliyyә sanksiyaları haqqında» qanunları, «Azәrbaycan 
Respublikasının Әdliyyә Nazirliyi haqqında Әsasnamә»ni, habelә Azәrbaycan 
Respublikasının Konstitusiya Mәhkәmәsinin vә Azәrbaycan Respublikası Ali 
Mәhkәmәsi Plenumunun aşağıdakı qәrar vә qәrardadlarını mükәmmәl bilmәlisiniz: 

-  «Azәrbaycan Respublikası Mülki Mәcәllәsinin 359.1-ci maddәsinin «Notariat 
haqqında» Azәrbaycan Respublikası Qanununun 45-ci maddәsinin ikinci hissәsi ilә 
әlaqәli şәkildә şәrh edilmәsi barәdә» Azәrbaycan Respublikası Konstitusiya 
Mәhkәmәsi Plenumunun 13.06.2025-ci il tarixli Qәrardadı; 

- «Azәrbaycan Respublikası Mülki Mәcәllәsinin 144, 146, 329, 675 vә 700-cü 
maddәlәrinin әlaqәli şәkildә şәrh edilmәsi ilә bağlı» Azәrbaycan Respublikası 
Konstitusiya Mәhkәmәsi Plenumunun 11.06.2025-ci il tarixli Qәrardadı;  

- «Azәrbaycan Respublikası  Ailә Mәcәllәsinin 32.2.2-ci maddәsinin Azәrbaycan 
Respublikası Mülki Mәcәllәsinin 93-cü maddәsi ilә әlaqәli şәkildә şәrh edilmәsi ilә 
bağlı» Azәrbaycan Respublikası Konstitusiya Mәhkәmәsi Plenumunun 10.06.2025-ci 
il tarixli Qәrardadı; 

- «Azәrbaycan Respublikası Konstitusiyasının 60-cı maddәsinin I vә II hissәlәri 
vә 62-ci maddәsi baxımından «Notariat haqqında» Azәrbaycan Respublikası 
Qanununun 41 vә 76-cı maddәlәrinin Azәrbaycan Respublikası Mülki Prosessual 
Mәcәllәsinin 128.1-ci maddәsi ilә әlaqәli şәkildә şәrh edilmәsinә dair» Azәrbaycan 
Respublikası Konstitusiya Mәhkәmәsi Plenumunun 16.05.2025-ci il tarixli Qәrarı; 

- «Daşınmaz әmlakın dövlәt reyestri haqqında» Azәrbaycan Respublikası 
Qanununun 15-ci maddәsinin şәrh edilmәsinә dair Azәrbaycan Respublikası 
Konstitusiya Mәhkәmәsi Plenumunun 10.12.2024-cü il tarixli  Qәrardadı; 

- «E.Salmanlının şikayәti üzrә Azәrbaycan Respublikası Mülki Mәcәllәsinin 225.2 
vә Azәrbaycan Respublikası Ailә Mәcәllәsinin 34.1-ci maddәlәrinin Azәrbaycan 
Respublikası Konstitusiyasının 29-cu maddәsinin I vә III hissәlәrinә uyğunluğunun 
yoxlanılmasına dair» Azәrbaycan Respublikası Konstitusiya Mәhkәmәsi Plenumunun 
28.12.2023-cü il tarixli Qәrarı; 

- «Azәrbaycan Respublikası Mülki Mәcәllәsinin 1246 vә 1273-1-ci maddәlәrinin 
Azәrbaycan Respublikası Konstitusiyasının 29-cu maddәsinin VII hissәsinә 
uyğunluğunun yoxlanılmasına dair» Azәrbaycan Respublikası Konstitusiya 
Mәhkәmәsi Plenumunun 26.12.2023-cü il tarixli Qәrarı; 

-  «Azәrbaycan Respublikası Torpaq Mәcәllәsinin 73-cü maddәsinin 1-ci 
hissәsinin vә 75-ci maddәsinin 2-ci hissәsinin Azәrbaycan Respublikası Mülki 
Mәcәllәsinin 719.1 vә 719.4-cü maddәlәri ilә әlaqәli şәkildә şәrh edilmәsinә dair» 



Azәrbaycan Respublikası Konstitusiya Mәhkәmәsi Plenumunun 16.06.2023-cü il 
tarixli Qәrarı; 

- «Azәrbaycan Respublikası Mülki Mәcәllәsinin 269.1, 269.5, 460.1 vә 1306.1-ci 
maddәlәrinin әlaqәli şәkildә şәrh edilmәsinә dair» Azәrbaycan Respublikası 
Konstitusiya Mәhkәmәsi Plenumunun 19.04.2023-cü il tarixli Qәrarı; 

- «Azәrbaycan Respublikası Mülki Mәcәllәsinin 399, 421.3, 423.2, 424.3 vә 447-
ci maddәlәrinin әlaqәli şәkildә şәrh edilmәsinә dair» Azәrbaycan Respublikası 
Konstitusiya Mәhkәmәsi Plenumunun 29.03.2023-cü il tarixli Qәrarı; 

- «Azәrbaycan Respublikası Mülki Mәcәllәsinin 1246, 1248.1 vә 1268.2-ci 
maddәlәrinin әlaqәli şәkildә şәrh edilmәsinә dair» Azәrbaycan Respublikası 
Konstitusiya Mәhkәmәsi Plenumunun 14.10.2022-ci il tarixli Qәrarı; 

-  «Azәrbaycan Respublikası Mülki Mәcәllәsinin 1159-cu maddәsinin bәzi 
müddәalarının hәmin Mәcәllәnin 1165-ci maddәsi ilә әlaqәli şәkildә şәrh edilmәsinә 
dair» Azәrbaycan Respublikası Konstitusiya Mәhkәmәsi Plenumunun 28.07.2022-ci 
il tarixli Qәrarı; 

- «Azәrbaycan Respublikası Mülki Mәcәllәsinin 312.4-cü vә «İpoteka haqqında» 
Azәrbaycan Respublikası Qanununun 30.1 vә 31.1-ci maddәlәrinin әlaqәli şәkildә 
şәrh edilmәsinә dair» Azәrbaycan Respublikası Konstitusiya Mәhkәmәsi 
Plenumunun 01.07.2022-ci il tarixli Qәrarı; 

- «Azәrbaycan Respublikası Mülki Mәcәllәsinin 340.2-ci maddәsinin şәrh 
edilmәsinә dair» Azәrbaycan Respublikası Konstitusiya Mәhkәmәsi Plenumunun 
18.03.2022-ci il tarixli Qәrarı; 

- «Azәrbaycan Respublikası Mülki Mәcәllәsinin 109-1.1-ci maddәsinin 
Azәrbaycan Respublikası Mәnzil Mәcәllәsinin 110.1 vә 110.3-cü maddәlәri ilә әlaqәli 
şәkildә şәrh edilmәsinә dair» Azәrbaycan Respublikası Konstitusiya Mәhkәmәsi 
Plenumunun 21.12.2021-ci il tarixli Qәrarı; 

- «Azәrbaycan Respublikası Mülki Mәcәllәsinin 1291 vә 1321.1-ci maddәlәrinin 
Azәrbaycan Respublikası Mülki Prosessual Mәcәllәsinin 24.1-ci maddәsi ilә әlaqәli 
şәkildә şәrh edilmәsinә dair» Azәrbaycan Respublikası Konstitusiya Mәhkәmәsi 
Plenumunun 26.07.2021-ci il tarixli Qәrarı; 

- «Azәrbaycan Respublikası Ailә Mәcәllәsinin 32 vә 36-cı maddәlәri baxımından 
hәmin Mәcәllәnin 37.3-cü maddәsinin şәrh edilmәsinә dair» Azәrbaycan 
Respublikası Konstitusiya Mәhkәmәsi Plenumunun 23.07.2021-ci il tarixli Qәrarı; 

- «Azәrbaycan Respublikası Mülki Mәcәllәsinin 337, 339.6, 346.1 vә 354-cü 
maddәlәrinin әlaqәli şәkildә şәrh edilmәsinә dair» Azәrbaycan Respublikası 
Konstitusiya Mәhkәmәsi Plenumunun 02.04.2021-ci il tarixli Qәrarı; 

- «Azәrbaycan Respublikası Mülki Mәcәllәsinin 1193-cü madәsinin Azәrbaycan 
Respublikası Konstitusiyasının 25-ci maddәsinin I, III, IV vә V hissәlәrinә, 26-cı 
maddәsinin II hissәsinә, 29-cu maddәsinin I vә VII hissәlәrinә, 71-ci maddәsinin I vә 
II hissәlәrinә vә 149-cu maddәsinin I vә III hissәlәrinә uyğunluğunun yoxlanılmasına 
dair» Azәrbaycan Respublikası Konstitusiya Mәhkәmәsi Plenumunun 19.02.2021-ci 
il tarixli Qәrarı; 

- «Azәrbaycan Respublikası Mülki Mәcәllәsinin 1193 vә 1200-cü maddәlәrinin 
әlaqәli şәkildә şәrh edilmәsinә dair» Azәrbaycan Respublikası Konstitusiya 
Mәhkәmәsi Plenumunun 08.01.2021-ci il tarixli Qәrarı; 

- «Azәrbaycan Respublikası Konstitusiyasının 60-cı maddәsi baxımından 
Azәrbaycan Respublikası Mülki Mәcәllәsinin 1243-cü maddәsinin vә Azәrbaycan 
Respublikası Mülki Prosessual Mәcәllәsinin 307.2.9-cu maddәsinin әlaqәli şәkildә 



şәrh edilmәsinә dair» Azәrbaycan Respublikası Konstitusiya Mәhkәmәsi 
Plenumunun 16.10.2020-ci il tarixli Qәrarı; 

- «Azәrbaycan Respublikası Mülki Mәcәllәsinin 472.1 vә 1306-cı maddәlәrinin 
әlaqәli şәkildә şәrh edilmәsinә dair» Azәrbaycan Respublikası Konstitusiya 
Mәhkәmәsi Plenumunun 04.06.2018-ci il tarixli Qәrarı; 

- «Hüquqi әhәmiyyәti olan faktların müәyyәn edilmәsinә dair işlәr üzrә mәhkәmә 
tәcrübәsinin bәzi mәsәlәlәri haqqında» Azәrbaycan Respublikası Ali Mәhkәmәsi 
Plenumunun 12 aprel 2019-cu il tarixli Qәrarı; 

- «Әr-arvadın ümumi әmlakının bölünmәsi ilә bağlı mübahisәlәrdә 
qanunvericiliyin tәtbiqi tәcrübәsi haqqında» Azәrbaycan Respublikası Ali Mәhkәmәsi 
Plenumunun 12.03.2024-ci il tarixli Qәrarı; 

- «Azәrbaycan Respublikası Mülki Mәcәllәsinin paylı mülkiyyәtlә bağlı bәzi 
müddәalarının tәtbiqi mәsәlәlәri üzrә» Azәrbaycan Respublikası Ali Mәhkәmәsinin 
Mülki vә Kommersiya kollegiyalarının 06.12.2024-cü il tarixli Qәrardadı; 

- «Mәhkәmә qәrarı ilә tәsdiq edilmiş barışıq sazişinin etibarsızlığı barәdә iddianın 
mümkünlüyünә dair qanunvericiliyin tәtbiqi mәsәlәlәri üzrә» Azәrbaycan 
Respublikası Ali Mәhkәmәsinin Mülki vә Kommersiya kollegiyalarının 23.02.2024-cü 
il tarixli Qәrardadı; 

- «Әqdә әsaslanan iddialara baxıldığı halda, ayrıca icraatda hәmin әqdin 
etibarlılığının mübahisәlәndirilmәsinin mümkünlüyünә dair qanunvericiliyin tәtbiqi 
mәsәlәlәri üzrә» 14.06.2022-ci il tarixli Qәrardadı. 

 
  Bundan әlavә, siz test imtahanına vә müsahibәyә hazırlaşarkәn 
 - Mülki Prosessual, Cinayәt Prosessual, İnzibati Prosessual, Әmәk, Mәnzil, 
Cinayәt, Vergi, İnzibati Xәtalar mәcәllәlәrindә, habelә «İnzibati icraat haqqında», 
«Dövlәt rüsumu haqqında», «Banklar haqqında», «Beynәlxalq xüsusi hüquq 
haqqında», «İcra mәmurları haqqında», «Vәkillәr vә vәkillik fәaliyyәti haqqında», 
«Kredit büroları haqqında», «Pasportlar haqqında», «Korrupsiyaya qarşı mübarizә 
haqqında» qanunlarda notariat fәaliyyәti üzrә aidiyyәti hissәlәrә xüsusi diqqәt 
yetirmәlisiniz. 
 
 
 
 
 
 
 
 
 
 
 
 
 
 
 
 
 
 



 
Test imtahanının sual nümunәlәri 

 

Mülkiyyәt hüququ mülkiyyәtçinin hansı hüquqlarından ibarәtdir? 
 

A) sahiblik vә sәrәncam; 
B) sahiblik vә istifadә; 
C) sahiblik, istifadә vә sәrәncam; 
D) istifadә vә sәrәncam. 
 

Nikahın dövlәt qeydiyyatına qәdәr bağlanmış nikah müqavilәsi nә vaxtdan 
qüvvәyә minir? 

 

A) tәrәflәrin müqavilәni imzaladığı gündәn; 
B) nikahın bağlanmasının dövlәt qeydiyyatına alındığı gündәn; 
C) müqavilәdә göstәrildiyi gündәn; 
D) müqavilәnin notariat qaydasında tәsdiq edildiyi gündәn. 
 

Aşağıdakılardan hansılar miras qoyanın birinci növbә vәrәsәlәridirlәr? 
 

A) yalnız ölәnin uşaqları; 
B) ölәnin uşaqları, miras qoyanın ölümündәn sonra doğulmuş uşaq, arvad (әr), 

valideynlәr, (övladlığa götürәnlәr); 
C) yalnız ölәnin uşaqları, arvad (әr), valideynlәr; 
D) ölәnin uşaqları, miras qoyanın ölümündәn sonra doğulmuş uşaq, arvad (әr), 

valideynlәr, (övladlığa götürәnlәr), bacılar, qardaşlar.  
 
 
 
 
 
 
 
 
 
 
 
 
 
 
 
 
 
 
 
 
 
 



Azәrbaycan Respublikası 
әdliyyә nazirinin 

2005-ci il 23 noyabr tarixli 
22-T nömrәli әmri ilә 

tәsdiq edilmişdir 
 
Notariat fәaliyyәti ilә mәşğul olmaq mәqsәdi ilә şәhadәtnamә almaq vә xüsusi 

notariusun kömәkçisi tәyin olunmaq üçün imtahanın vә müsahibәlәrin 
keçirilmәsi 

 

QAYDASI 
 

(çıxarış) 
 

1. Ümumi müddәalar 
  
1.1. Bu Qayda «Notariat haqqında» Azәrbaycan Respublikasının Qanununa 

uyğun hazırlanmışdır vә notariat fәaliyyәti ilә peşәkarcasına mәşğul olmaq mәqsәdi 
ilә şәhadәtnamәnin (bundan sonra – şәhadәtnamә) verilmәsi üçün imtahanın vә 
müsahibәlәrin keçirilmәsi, şәhadәtnamәnin vә xüsusi notariusun qeydiyyat 
vәsiqәsinin (bundan sonra – vәsiqә) verilmәsi vә xüsusi notariusun kömәkçisinin 
tәyin olunması prosedurlarını tәnzimlәyir. 

1.2. Ali hüquq tәhsilli, hüquqşünas ixtisası üzrә 3 ildәn az olmayaraq iş stajına, 
mәnәvi keyfiyyәtlәrә vә peşә biliklәrinә malik Azәrbaycan Respublikasının vәtәndaşı 
notarius ola bilәr. 

1.3. «Notariat haqqında» Azәrbaycan Respublikası Qanununun 3-cü 
maddәsinә әsasәn ikili vәtәndaşlığı, digәr dövlәtlәr qarşısında öhdәliklәri olan şәxs, 
din xadimi, vәzifәsinin icrası ilә bağlı әvvәllәr qanunvericiliyin tәlәblәrini pozduğuna 
görә işdәn azad edilmiş, qanunla müәyyәn edilmiş qaydada fәaliyyәt qabiliyyәti 
olmayan vә ya mәhdud fәaliyyәt qabiliyyәtli hesab olunan, әvvәllәr cinayәt törәtmiş 
vә buna görә mәhkum olunmuş, barәsindә notariat fәaliyyәti ilә mәşğul olmasının 
mәhdudlaşdırılması vә ya tibbi xarakterli mәcburi tәdbirlәrin tәtbiq edilmәsi haqqında 
qanuni qüvvәyә minmiş mәhkәmә qәrarı çıxarılmış, habelә bәraәtverici әsaslar 
olmadan cinayәtin törәdilmәsi üzrә cinayәt işinin xitam olunması haqqında qanuni 
qüvvәyә minmiş istintaq orqanı vә ya mәhkәmәnin qәrarı olan, tibbi rәyә әsasәn 
fiziki vә әqli pozuntularına görә notarius işlәmәyә qadir olmayan, 65 yaşına çatmış 
şәxs notarius ola bilmәz. 

1.4. Dövlәt notariusuna «Әdliyyә orqanlarında qulluq keçmә haqqında» 
Azәrbaycan Respublikasının Qanunu ilә müәyyәn edilmiş mәhdudiyyәtlәr dә tәtbiq 
edilir. 

1.6. Naxçıvan Muxtar Respublikası әrazisindә şәhadәtnamәnin verilmәsi üçün 
imtahanın vә müsahibәlәrin keçirilmәsi, şәhadәtnamәnin vә vәsiqәnin verilmәsi vә 
xüsusi notariusun kömәkçisinin tәyin olunması bu Qaydaya uyğun olaraq Naxçıvan 
Muxtar Respublikasının Әdliyyә Nazirliyi tәrәfindәn hәyata keçirilir. 

 
 2. İxtisas komissiyası 

  
2.1. Notariat fәaliyyәti ilә peşәkarcasına mәşğul olmaq üçün şәhadәtnamә 

almaq istәyәn vә xüsusi notariusun kömәkçisi olmaq istәyәn şәxsin (bundan sonra - 
şәxs) bilik sәviyyәsinin imtahan vә müsahibә vasitәsi ilә yoxlanılması, notariat 
fәaliyyәti üzrә peşә hazırlığına dair müsahibәnin keçirilmәsi, şәhadәtnamәnin vә 
tәyinatlara dair tәkliflәrin verilmәsi vә ya şәhadәtnamәnin verilmәsindәn imtina 
edilmәsi ilә bağlı mәsәlәlәrin hәll edilmәsi üçün Nazirlik tәrәfindәn 7 nәfәrdәn ibarәt 
tәrkibdә ixtisas komissiyası yaradılır.  



 2.2. İxtisas komissiyası daxil olan sәnәdlәrә baxır, namizәdlәrin siyahısına 
daxil edilmiş şәxslәrdәn imtahan qәbul edir, müsahibә keçirir, icbari tәlimin 
nәticәlәrini qiymәtlәndirir, peşә hazırlığının yoxlanılması üzrә müsahibә keçirir vә 
uğur qazanmış namizәdlәrә şәhadәtnamәnin vә onların tәyinatlarına dair tәkliflәrin 
verilmәsi vә ya şәhadәtnamәnin verilmәsindәn imtina edilmәsi barәdә qәrar qәbul 
edir.   

2.3. İxtisas komissiyası üzvlәrinin sәlahiyyәt müddәti beş ildir. 
İxtisas komissiyasının sәlahiyyәt müddәti bitmiş üzvlәri yenidәn bu 

komissiyanın tәrkibinә daxil edilә bilәrlәr. 
2.4. İxtisas komissiyasının sәlahiyyәtlәrinә aid bütün mәsәlәlәrin hәllindә 

komissiya üzvlәrinin hüquqları bәrabәrdir. 
2.5. İxtisas komissiyasının sәdri vә onun müavini komissiya üzvlәri tәrәfindәn 

onların arasından komissiyanın birinci iclasında seçilir. İxtisas komissiyasının katibi 
Nazirlik tәrәfindәn tәyin edilir. 

Komissiyanın iclaslarının keçirilmәsi vaxtını komissiyanın sәdri müәyyәn edir. 
2.6. İxtisas komissiyası 15 gün әrzindә daxil olmuş sәnәdlәri nәzәrdәn keçirir, 

namizәdlәrin siyahısını tәrtib edir, bundan sonra imtahanın vә müsahibәnin 
keçirilmәsi üçün zәruri mәlumatları özündә әks etdirәn «Yaddaş kitabçası»nın hәr 
bir namizәdә verilmәsini tәmin edir. 

2.7. İxtisas komissiyası imtahanın suallar toplusunu vә düzgün cavabların 
konfidensial siyahısını tәsdiq edir. 

2.8. İxtisas komissiyası üzvlәrinin aşağıdakı hüquqları vardır: 
2.8.1. komissiyanın sәlahiyyәtlәrinә aid mәsәlәlәrin hәllindә iştirak etmәk vә 

tәkliflәr vermәk; 
2.8.2. komissiyanın iclaslarında iştirak etmәk, iclasın aparılmasına dair fikirlәrini 

bildirmәk, suallar vermәk; 
2.8.3. komissiyanın qәrar, protokol vә digәr sәnәdlәri ilә tanış olmaq; 
2.8.4. qәbul edilmәsi tәklif olunan qәrara dair fikir söylәmәk; 
2.8.5. qәbul edilmәsi tәklif olunan qәrarın lehinә vә ya әleyhinә sәs vermәk, 

yaxud bitәrәf qalmaq, qәrarla razılaşmadıqda xüsusi rәy vermәk; 
2.8.6. Azәrbaycan Respublikasının qanunvericiliyi ilә nәzәrdә tutulmuş digәr 

hüquqları hәyata keçirmәk. 
2.9. İxtisas komissiyası üzvlәrinin vәzifәlәri aşağıdakılardır: 
2.9.1. öz fәaliyyәtlәrindә «Notariat haqqında» Azәrbaycan Respublikasının 

Qanununu, Azәrbaycan Respublikasının digәr qanunvericilik aktlarını vә bu Qaydanı 
rәhbәr tutmaq; 

2.9.2. komissiyanın iclaslarını üzrsüz sәbәbdәn buraxmamaq; 
2.9.3. komissiyanın iclaslarında baxılan mәsәlәlәr üzrә sәsvermәdә iştirak 

etmәk; 
2.9.4. komissiya üzvünün adına vә qәrәzsizliyinә xәlәl gәtirә bilәcәk 

hәrәkәtlәrә vә çıxışlara yol vermәmәk; 
2.9.5. komissiyanın iclaslarında baxılan mәsәlәlәr üzrә konfidensiallığa әmәl 

etmәk. 
2.10. İxtisas komissiyası üzvlәrinin sәlahiyyәtlәrinә aşağıdakı hallarda 

vaxtından әvvәl xitam verilir: 
2.10.1. öz arzusu ilә ixtisas komissiyası üzvlüyündәn çıxmaq barәdә yazılı 

әrizә verdikdә; 
2.10.2. barәsindә mәhkәmәnin qanuni qüvvәyә minmiş ittiham hökmü vә ya 

tibbi xarakterli mәcburi tәdbirlәrin tәtbiqinә dair mәhkәmә qәrarı olduqda, habelә 
cinayәt işinә bәraәtverici әsaslar olmadan xitam verildikdә; 

2.10.3. әdliyyә orqanlarında qulluq keçmәsinә vә ya xüsusi notarius kimi 
fәaliyyәtinә xitam verildikdә; 



2.10.4. üzrsüz sәbәbdәn ardıcıl üç dәfә vә ya il әrzindә altı dәfә komissiyanın 
iclaslarında iştirak etmәdikdә; 

2.10.5. bu Qaydanın 2.9-cu bәndindә göstәrilәn vәzifәlәri icra etmәdikdә; 
2.10.6. әmәk qabiliyyәtinin fasilәsiz olaraq altı aydan çox müddәtә tam itirilmәsi 

ilә әlaqәdar funksiyalarını yerinә yetirә bilmәdikdә; 
2.10.7. fәaliyyәt qabiliyyәtsizliyi vә ya mәhdud fәaliyyәt qabiliyyәti olması 

barәdә mәhkәmәnin qanuni qüvvәyә minmiş qәtnamәsi olduqda; 
2.10.8. vәfat etdikdә. 
2.11. Sәlahiyyәtlәrinә vaxtından әvvәl xitam verilmiş ixtisas komissiyası 

üzvünün yerinә yeni üzv onun sәlahiyyәt müddәtinin qalmış hissәsinә bu Qaydanın 
2.1-ci bәndinә uyğun olaraq tәyin edilir. 

2.12. İxtisas komissiyasının işi aşağıdakı qaydada tәşkil olunur: 
2.12.1. ixtisas komissiyasının sәdri komissiyanın işini tәşkil edir, onun 

iclaslarına sәdrlik edir. İxtisas komissiyasının sәdri olmadıqda sәdrin sәlahiyyәtlәrini 
sәdr müavini, o olmadıqda isә komissiya üzvlәrindәn biri hәyata keçirir; 

2.12.2. ixtisas komissiyasının katibi komissiyanın iclaslarının protokolunu tәrtib 
edir. Komissiyanın katibi olmadıqda iclasların protokolunu komissiya üzvlәrindәn biri 
tәrtib edir; 

2.12.3. ixtisas komissiyasının sәlahiyyәtinә aid edilmiş mәsәlәlәrә komissiyanın 
iclaslarında baxılır; 

2.12.4. ixtisas komissiyasının iclasının tarixi, yeri vә müzakirәyә çıxarılan 
mәsәlәlәr barәdә komissiyanın katibi tәrәfindәn komissiya üzvlәrinә 
qabaqcadan mәlumat verilmәlidir; 

2.12.5. ixtisas komissiyasının iclası onun üzvlәrinin azı beşi iştirak etdikdә 
sәlahiyyәtlidir; 

2.12.6. ixtisas komissiyası müzakirә olunan mәsәlәlәr üzrә qәrarlar qәbul edir. 
Qәbul olunmuş qәrarlar iclasda iştirak etmiş komissiya üzvlәri, iclas protokolları isә 
komissiyanın sәdri vә katibi, sәdr vә ya katib iclasda iştirak etmәdikdә onları әvәz 
etmiş komissiya üzvlәri tәrәfindәn imzalanır; 

2.12.7. ixtisas komissiyasının qәrarları açıq sәsvermә vә sәs çoxluğu ilә qәbul 
olunur. Sәslәr bәrabәr olduqda komissiya sәdrinin sәsi hәlledicidir. Komissiya 
üzvünün xüsusi rәyi olduqda, rәy qәrara әlavә olunur. 

2.13. Namizәdin müraciәti әsasında ixtisas komissiyası tәrәfindәn qәbul edilmiş 
qәrarın surәti üç gün müddәtindә ona verilir. 

2.14. Çıxarılmışdır. 
2.15. İxtisas komissiyası imtahanın sual kitabçasının, düzgün cavabların 

siyahısının, cavab kartlarının, digәr aidiyyәti olan sәnәdlәrin imtahan keçirildiyi 
gündәn, bal cәdvәllәrinin isә müsahibәlәrin keçirildiyi gündәn 5 il müddәtindә 
saxlanılmasını tәmin edir. 

Bu müddәt başa çatdıqdan sonra ixtisas komissiyası sәnәdlәri Nazirliyә tәhvil 
verir vә müvafiq sәnәdlәr notariusun şәxsi işinә әlavә olunur. 
 

4. İmtahanın keçirilmәsi 
  
4.1. İmtahan kompüterdәn istifadә edilmәklә test üsulu ilә keçirilir. Test 

imtahanı kompüterdәn istifadә edilmәdәn yazılı formada da keçirilә bilәr.  
İmtahanın keçirilәcәyi yeri vә vaxtı ixtisas komissiyası müәyyәn edir vә bu 

barәdә elan verilir. 
İxtisas komissiyası tәrәfindәn imtahanın tәşkilinә vә keçirilmәsinә mәsul olan 

heyәt, onun tәrkibi vә vәzifәlәri müәyyәn edilir. İmtahanın keçirilmәsini tәmin etmәk 
mәqsәdi ilә imtahan rәhbәri vә imtahan nәzarәtçilәri tәyin olunurlar. İmtahan 
nәzarәtçilәrinin sayı auditoriya üzrә 2 nәfәrdәn az olmamalıdır. 

4.2. İmtahanın keçirilmәsinә digәr müvafiq dövlәt qurumları cәlb edilә bilәr.   



Beynәlxalq, hökumәt vә qeyri-hökumәt tәşkilatlarının, media subyektlәrinin 
nümayәndәlәri imtahanı müşahidә etmәyә dәvәt oluna bilәrlәr. 

4.3. Namizәdlәrin imtahan zalında yerlәşdirilmәsi prosesi başa çatdıqdan sonra 
onlar imtahan heyәti tәrәfindәn imtahanın keçirilmәsi qaydaları, namizәdlәrin hüquq 
vә vәzifәlәri, habelә müәyyәn edilmiş qadağalar haqqında bir daha mәlumatlandırılır. 

Namizәd imtahanın keçirilmә qaydalarını pozduqda, yәni saxta sәnәdlәr tәqdim 
etdikdә, köçürmәyә yol verdikdә, imtahana rabitә vasitәsi gәtirdikdә, imtahana öz 
yerinә başqasını göndәrdikdә, yaxud imtahanın keçirilmә qaydalarına zidd digәr 
hәrәkәtlәrә yol verdikdә bu barәdә akt tәrtib edilir vә hәmin namizәd imtahandan 
kәnarlaşdırılır. Müvafiq pozuntular imtahan başa çatdıqdan sonra aşkar edilәrsә, 
pozuntuya yol vermiş namizәdin imtahan nәticәlәri ixtisas komissiyası tәrәfindәn lәğv 
edilir. 

4.4. Konfidensiallıq tәmin edilmәklә imtahan suallarını vә onların cavablarını 
ixtisas komissiyası hazırlayır. Bu işә mütәxәssislәr cәlb edilә bilәr. İxtisas 
komissiyası tәrәfindәn tәsdiq olunmuş suallar toplusunda sualların sayı imtahanda 
istifadә edilәcәk sualların sayından azı 5 dәfә çox olmalıdır. 

4.5. İmtahanda namizәdlәrә 100 sual verilir. Bunlardan 80 sual hüququn 
müxtәlif sahәlәrinә vә notariat fәaliyyәtinә dair qanunvericiliyi әhatә edir. 20 sual 
isә namizәdin mәntiqi nәticәlәr çıxarmaq qabiliyyәtini, ümumi bilik sәviyyәsini vә 
dünyagörüşünü müәyyәn etmәk üçün mövcud suallar toplusundan әlavә seçilir. 

4.6. İmtahan suallarının hazırlanması imtahana azı 10 gün qalmış başa 
çatdırılmalıdır. Suallar toplusuna vә düzgün cavabların siyahısına ixtisas 
komissiyasının qapalı iclasında baxılıb tәsdiq edildikdәn sonra zәrflәrә qoyularaq 
möhürlәnmәklә xüsusi yerdә saxlanılır. 

4.7. İmtahan 3 (üç) saat müddәtindә fasilә verilmәdәn keçirilir. Namizәd geri 
qayıtmamaq şәrti ilә istәdiyi vaxt imtahan zalını tәrk edә bilәr. 

4.8. İmtahanın qanunvericilik sahәsinә aid olan hәr bir sualının düzgün cavabı 
1 balla qiymәtlәndirilir (cәmi 80 mümkün bal). 

İmtahanda namizәdin mәntiqi nәticәlәr çıxarmaq qabiliyyәtini, ümumi bilik 
sәviyyәsini vә dünyagörüşünü müәyyәn edәn 20 sualın hәr birinin düzgün cavabı 0,5 
balla qiymәtlәndirilir (cәmi 10 mümkün bal). 

Sәhv cavablar vә ya sualın cavabsız qoyulması « 0» bala bәrabәr tutulur vә 
düzgün cavablara tәsir göstәrmir. 

4.9. İmtahanın yekunlarına görә 60 vә ya daha çox bal toplamış 
namizәd müsahibәyә buraxılır. 

4.10. İmtahanın nәticәlәrindәn narazı qalan namizәd bu barәdә nәticәnin ona 
mәlum olduğu vaxtdan 5 gün müddәtindә ixtisas komissiyasına müraciәt edә bilәr. 
İxtisas komissiyası aidiyyәti mütәxәssislәrlә birlikdә namizәdin şikayәtini araşdırır vә 
ona müvafiq izah verir. 

4.11. Araşdırma nәticәsindә namizәdin keçid bal topladığı müәyyәn edilәrsә, 
ixtisas komissiyası onun müsahibәyә buraxılması mәsәlәsini hәll edir. 

4.12. İmtahan kompüterdәn istifadә edilmәklә aşağıdakı qaydada keçirilir: 
4.12.1. Namizәd imtahanın başlanmasına azı 1 saat qalmış imtahan verәcәyi 

binanın qarşısına gәlmәlidir. O, şәxsiyyәt vәsiqәsini tәqdim etmәklә qeydiyyatdan 
keçir vә imtahan zalında ixtisas komissiyası tәrәfindәn müәyyәn edilmiş qaydada 
yerlәşdirilir. 

4.12.2. İmtahandan әvvәl, yaxud imtahan keçirilәn gün ixtisas komissiyasının 
müәyyәn etdiyi mütәxәssis (mütәxәssislәr) tәrәfindәn imtahanda istifadә edilmәsi 
üçün suallar toplusundan xüsusi proqram vasitәsi ilә bu Qaydanın 4.5-ci bәndindә 
nәzәrdә tutulmuş suallar seçilir. 



4.12.3. Namizәd suallara kompüterdә yerlәşdirilmiş xüsusi proqram tәminatı 
vasitәsi ilә cavab verir. İmtahanın başlanması vaxtı sualların monitorda göründüyü 
andan hesablanır. 

4.12.4. İmtahan zamanı kompüterdә baş verәn texniki qüsur vә nasazlıqlara 
görә bu Qaydanın 4.12.2-ci bәndindә göstәrilәn mütәxәssis (mütәxәssislәr) 
bilavasitә mәsuliyyәt daşıyır. 

4.12.5. Texniki sәbәblәrdәn imtahanın davam etdirilmәsi mümkün olmadıqda 
ixtisas komissiyası tәrәfindәn müәyyәn edilmiş vaxtda imtahanın yenidәn keçirilmәsi 
barәdә namizәdә mәlumat verilir. 

4.12.6. Namizәdin suallara verdiyi cavabların nәticәsi hәmin vaxt onun 
istifadәsindә olan monitorda görünür. 

4.12.7. İmtahanın nәticәlәri barәdә mәlumat imtahan başa çatdıqdan sonra 1 
saat әrzindә bu Qaydanın 4.12.2-ci bәndindә göstәrilәn mütәxәssis (mütәxәssislәr) 
tәrәfindәn ixtisas komissiyasına rәsmi qaydada tәqdim olunur. 

  
5. Müsahibәnin keçirilmәsi 

  
5.1. Müsahibәnin keçirildiyi tarix ixtisas komissiyası tәrәfindәn müәyyәn edilir 

vә bu barәdә elan verilir. 
5.2. Müsahibәdә hüquq sahәsinә aid, o cümlәdәn Azәrbaycan Respublikasının 

Konstitusiyasına, Azәrbaycan Respublikasının qanunlarına, Azәrbaycan 
Respublikası Prezidentinin fәrmanlarına, Azәrbaycan Respublikası Nazirlәr 
Kabinetinin qәrarlarına vә digәr normativ hüquqi aktlarına dair, habelә namizәdlәrin 
ümumi dünyagörüşünü müәyyәn edәn suallar verilir. 

5.3. Müsahibә hәr bir namizәdlә fәrdi qaydada söhbәt formasında 30 
dәqiqәyәdәk aparılır. Müsahibә zamanı hәr namizәdә 5 sual verilir. 

5.4. Namizәdә verilәn suallar bal cәdvәlinә (5 nömrәli әlavә) yazılır. Bal 
cәdvәlindә müsahibәnin sonunda komissiya üzvlәri tәrәfindәn imza edilir. 

5.5. Namizәdin verdiyi hәr cavab ixtisas komissiyasının hәr bir üzvü tәrәfindәn 
0, 1, 2, 3, 4 vә 5 ballardan biri ilә qiymәtlәndirilir vә sonra Komissiya üzvlәrinin verdiyi 
qiymәtlәr toplanaraq müsahibәdә iştirak edәn Komissiya üzvlәrinin sayına bölünür. 

Müsahibәnin nәticәsi üzrә әn çox 25 bal toplamaq mümkündür. 
5.6. Müsahibәdәn 15 (on beş) vә daha çox bal toplamış namizәdlәr icbari 

tәlimә buraxılır. Digәr namizәdlәr müsahibәdәn keçmәmiş sayılırlar. 
5.8. Müsahibә başa çatdıqdan sonra ixtisas komissiyası icbari 

tәlimә buraxılan namizәdlәrin siyahısını tәrtib edir vә müvafiq tәqdimatla Nazirliyә 
müraciәt edir. 

 
7. Şәhadәtnamәnin verilmәsi 

  
7.1.  Namizәdlәrin bilik sәviyyәsi imtahan vә müsahibә vasitәsilә 

yoxlanıldıqdan sonra onlar Әdliyyә Akademiyasında icbari tәlimә cәlb 
olunurlar. İcbari tәlim dövründә namizәdlәrә notariat sahәsinә aid nәzәri biliklәr 
tәdris olunur. Bundan sonra  onlar notariat fәaliyyәti üzrә tәcrübә keçirlәr. Nәzәri 
biliklәrin tәdris olunması vә tәcrübә müddәtlәri Әdliyyә Nazirliyi tәrәfindәn müәyyәn 
edilir. 

İcbari tәlimin yekunları üzrә bu Qaydanın 5.3-5.5-ci bәndlәri ilә müәyyәn 
olunmuş qaydada ixtisas komissiyası tәrәfindәn Әdliyyә Akademiyasının 
mütәxәssislәrinin iştirakı ilә qiymәtlәndirmә aparılır.   

İcbari tәlimin yekunları üzrә qiymәtlәndirmәdәn vә peşә hazırlığının 
yoxlanılması üzrә müsahibәdәn 15 (on beş) vә daha çox bal toplamış namizәdlәrin 
sayı notarius vakansiyalarının sayından çox olduqda, ardıcıllıqla daha çox keçid balı 



toplamış namizәdlәr qiymәtlәndirmәdәn vә müsahibәdәn keçmiş hesab olunur vә 
onlar topladıqları ballara uyğun sıralanırlar. Toplanmış balların miqdarı eyni olduqda, 
ardıcıl olaraq ali tәhsil pillәsinin daha yüksәk sәviyyәsini bitirәnlәrә, tәhsil sәviyyәsi 
eyni olduqda isә tәhsil müәssisәsini fәrqlәnmә ilә bitirәnlәrә vә xarici dil bilәnlәrә 
üstünlük verilir. Digәr namizәdlәr qiymәtlәndirmәdәn vә müsahibәdәn keçmәmiş 
sayılırlar.   

İxtisas komissiyası şәhadәtnamәnin vә tәyinatlara dair tәkliflәrin verilmәsi vә ya 
şәhadәtnamәnin verilmәsindәn imtina edilmәsi barәdә qәrar qәbul edir. İxtisas 
Komissiyasının şәhadәtnamәnin verilmәsi barәdә qәbul edilmiş qәrarı Nazirliyә 
tәqdim olunur. 

İxtisas komissiyasının qәrarı ilә razılaşmayan namizәdlәr Azәrbaycan 
Respublikasının әdliyyә nazirinә şikayәt edә bilәrlәr. Şikayәtә baxılmasının nәticәsi 
barәdә namizәdә yazılı cavab verilir. Şikayәtә baxılmasının nәticәsi ilә razılaşmayan 
namizәd mәhkәmәyә müraciәt edә bilәr. 

7.2. Namizәd tәrәfindәn dövlәt rüsumunun ödәnilmәsi barәdә sәnәd tәqdim 
edildikdәn sonra Nazirlik 10 gün әrzindә ona beş il müddәtinә notariat fәaliyyәti ilә 
mәşğul olmaq üçün şәhadәtnamә verir. Şәhadәtnamә Nazirliyin notariat fәaliyyәtinin 
tәşkilinә mәsul olan qurumunda müvafiq kitabda qeydiyyata alınır (6 nömrәli әlavә). 

 
 

8. Vәsiqәnin verilmәsi 
  

8.1. Notariat fәaliyyәtinin hәyata keçirilmәsi üçün şәhadәtnamә almış vә icbari 
sığorta müqavilәsini bağlamış şәxs Nazirlik tәrәfindәn xüsusi notarius tәyin edilir vә 
ona qeydiyyat vәsiqәsi (8 nömrәli әlavә) verilir.  

8.2. Xüsusi qaydada fәaliyyәt göstәrmәk istәyәn notarius fәaliyyәt göstәrәcәyi 
yeri razılaşdırmaq vә vәsiqә almaq üçün Nazirliyә әrizә (9 nömrәli әlavә) ilә müraciәt 
edir (әrizә Nazirliyin notariat fәaliyyәtinin tәşkilinә mәsul olan qurumunda müvafiq 
kitabda qeydiyyata alınır). Әrizәyә aşağıdakı sәnәdlәr әlavә olunur: 

- şәhadәtnamәnin surәti; 
- notariusun mәsuliyyәtinin sığortalanmasına dair müqavilәnin surәti vә ya 

sığorta girovunun ödәnilmәsi haqqında sәnәd; 
- fәaliyyәt göstәrmәk istәdiyi yerin ona mәxsus olmasını vә ya onun tәrәfindәn 

icarәyә götürülmәsini tәsdiq edәn sәnәd. 
8.3. Әrizә tәqdim olunduğu gündәn sonra 10 gün әrzindә baxılaraq notariusa 

şәhadәtnamәsinin qüvvәdә olduğu müddәtә vәsiqә verilir, 
8.6. Şәhadәtnamәsi lәğv edilmiş notariusun notariat fәaliyyәtinә Azәrbaycan 

Respublikasının Әdliyyә Nazirliyi tәrәfindәn xitam verilir. Fәaliyyәtinә xitam verilmiş 
xüsusi notariusun qeydiyyat vәsiqәsi lәğv edilir. 

 
 
 
 


